
Ma concepivan e persoñe oneste

Pe-ô stesso invece grand’ammirazion,

E e ciù belle speranze d’ûn celeste

Favô pe l’avvegnî da so nazion;

Scicchè allôa da per tûtto ô tema ëan queste

Belle speranze e chi ne fù a caxon

Co-a so feliçe impreisa, d’infiniti

Discorsci interessanti e dotti scriti.

E solo decantâ pe meixi e meixi

Se sentiva non solo in tûtta a Spagna,

Ma anche fra-i Italien e fra-i Ingleixi,

In Portogallo, in Franza, e in Allemagna,

Fra tûtti insomma i Europei, borgheixi,

Nobili e artisti, ä mæña e ne-a campagna

A-ô giorno e ä nêutte, a sosto e a l’aia averta

O nomme de COLOMBO e a so Scoverta.

